
sþ. 376. Tillaga til þingsályktunar [211. mál]
um átak í nýiðnaði.

Flm.: Kristófer Már Kristinsson, Guðmundur Einarsson, Kolbrún Jónsdóttir,
Stefán Benediktsson.

Alþingi ályktar að fela ríkisstjórninni að beita sér fyrir aðgerðum til eflingar nýiðnaði
sem feli í sér eftirfarandi:
1. Þáttur áhættulána til atvinnuvega verði aukinn með tilliti til athugana á nýiðnaðarmögu-

leikum, vöruþróun, markaðssetningu og fleiri þáttum er leitt geti til nýsköpunar, s. s.
upplýsingaöflun, leyfisframleiðslumiðlun og mati á hugmyndum uppfinningamanna.

2. Iðnþróunarsjóðir landshluta fái annaðhvort afmarkaðan tekjustofn frá ríki, t. d. hluta af
söluskattsinnheimtu landshlutans, eða beint framlag úr Byggðasjóði. Framlag Byggða-
sjóðs verði aldrei minna en framlag sveitarfélaganna sem að sjóðnum standa.

3. Kannað verði hvar hagkvæmt er að koma á fót fríiðnaðarsvæðum með tilliti til betri
nýtingar, t. d. á hafnaraðstöðu og orkuveitum.

4. Stofnað verði alhliða tæknibókasafn er sniðið verði að þörfum atvinnuveganna.
5. Iðnaðarráðuneytinu verði falið að láta gera fræðslu- og áróðursefni fyrir útvarp og

sjónvarp til dreifingar meðal almennings um möguleika einstaklinga og samtaka þeirra í
nýiðnaði.

6. Leitað verði færra leiða til að tryggja iðnaðarfyrirtækjum orku á samkeppnishæfu verði.

Greinargerð.

Í stefnuskrá Landssambands iðnaðarmanna segir m. a.: "Nýiðnaðarstarfsemi verður til
á tvennan hátt. Annars vegar með því að byggj a á grunni starfandi iðnaðar, en hins vegar
með stofnun nýrra fyrirtækja, vegna nýrra og áður óreyndra framleiðslumöguleika.
Iðnþróun getur ekki orðið hér á landi, nema lögð sé áhersla á báða þessa þætti." (Stefnuskrá
Landssambands iðnaðarmanna, okt. 1983.)

Á komandi árum er von stærstu árganga Íslandssögunnar út á vinnumarkaðinn. Þetta krefst
nýrra og arðbærr.a starfa. Ljóst er að hvorki sjávarútvegur né landbúnaður getur tekið við
þessari aukningu og fátt bendir til þess að iðnaðinum sé það kleift við óbreyttar aðstæður.
Þrátt fyrir margítrekaðan vilja ráðamanna til nýsköpunar í iðnaði bólar ekkert á aðgerðum
sem duga.

Á undanförnum árum hefur lítil sem engin fjölgun átt sér stað í iðnaði og sennilegt er að
ný tækni leiði frekar til fækkunar starfa en fjölgunar, a. m. k. í vissum greinum. Mikið
skortir á að iðnaðurinn njóti jafnréttis við sjávarútveg og landbúnað í samskiptum við
ríkisvaldið. Neikvæð afstaða og tortryggni gagnvart atvinnurekstri, stórum og smáum, er
ekki líkleg til að skapa þau atvinnutækifæri sem þjóðin þarfnast. Ríkisvaldið verður að draga
að sér lappuna og gefa þeim sem vilja og geta tækifæri til að hafa frumkvæði sjálfum sér og
öðrum til bjargar.

Þessi tillaga til þingsályktunar er þáttur í stefnu Bandalags jafnaðarmanna í atvinnu- og
byggðamálum. Viðurkennt er að orð eru til allra hluta fyrst, en þau duga skammt ein sér,
krefjast verður athafna sem duga.

Ef takast á að koma á fót öflugum framleiðsluiðnaði hérlendis verður að gera
fyrirtækjum mögulegt að leggja fjármagn í vöruþróun og markaðssetningu.

Iðnþróunarsjóðir eru líklegir til að auka mikilvægi iðnaðar í þróun byggðar og verða í
höndum heimamanna öflugt vopn gegn byggðaröskun.

Fyrir þessu þingi liggur till. til þál. um fríiðnaðarsvæði (189. mál). Skynsamlegt er að
kanna þennan kost í víðara samhengi, t. d. í tengslum við stóriðju, svo sem á Grundartanga
og í Straumsvík, til þess að nýta betur en ella mannvirki í eigu þjóðarinnar (þ. e. orkuveitur
og hafnarmannvirki).



Aðgengilegt tæknibókasafn fyrir atvinnuvegina er ekki til í landinu. Mjög brýnt er að á
þessu verði ráðin bót og sett á stofn alhliða safn er færi sér í nyt ýtrustu tækni á þessu sviði.

Mikilsvert er að möguleikar einstaklinga og samtaka þeirra til að sjá sér farborða séu
rækilega kynntir. Þess vegna er lagt til að átak verði gert í fjölmiðlum til upplýsingar og
hvatningar. Auk efnis fyrir útvarp og sjónvarp má benda á þá möguleika sem myndbönd og
snældur bjóða upp á.

Umtalsverð umframorka er til í landinu við margvíslegar aðstæður, t. d. hjá rafmagns-
og hitaveitum. Nauðsynlegt er að framleiðslufyrirtækjum verði gefinn kostur á þessari orku,
t. d. með skilyrtum samningum af ýmsu tagi.


